
Република Македонија

МИНИСТЕРСТВОТО ЗА ПРАВДА

ПРЕДЛОГ НА

ЗАКОН ЗА ИЗМЕНУВАЊЕ И ДОПОЛНУВАЊЕ НА 

ЗАКОНОТ ЗА СПРЕЧУВАЊЕ НА КОРУПЦИЈАТА
Скопје, декември 2013 година
I ВОВЕД
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за спречување на корупцијата, кој е донесен во 2002 година, уредени се мерките и активностите за спречување на корупцијата во вршењето на власта, јавните овластувања, службената должност и политиката, мерките и активностите за спречување на корупцијата при вршењето работи од јавен интерес на правните лица сврзани со остварувањето на јавните овластувања, како и мерките и активностите за спречување на корупцијата во трговските друштва.

Институционалната борба против корупцијата невозможно е да се спроведува без воведување на систем на интегритет во јавниот и приватниот сектор и воведувањето на системска заштита на лицата кои пријавуваат сомневање или сознание за корупција или друго незаконито и недозволиво постапување - укажувачи (whistleblowers). 
Воведувањето на системот на интегритет и на системска заштита на лицата кои пријавуваат сомневање или сознание за корупција или друго незаконито и недозволиво постапување е предвидено во Стратегијата за реформа на јавната администрација во Република Македонија (2010-2015 година) и со Државната програма за превенција и репресија на корупцијата и превенција и намалување на појавата на судир на интереси - 2011-2015, НПАА и Годишната програма за работа на Владата на Република Македонија за 2013 година.

Имајќи ја предвид определбата на Република Македонија за усогласеност на домашното законодавство со меѓународното право, основот за ваква законска интервенција произлегува и од следните документи: Конвенцијата на Обединетите Нации за борба против корупцијата, Цивилната конвенција за спречување корупција и Казнената конвенција за корупција на Советот на Европа, Нацрт-резолуција од 2009 година за заштита на лица кои пријавуваат нерегуларности на Парламентарното собрание на Советот на Европа. Имено, во членот 33 од Конвенцијата на ООН за борба против корупцијата се истакнува дека: „Секоја Држава Страна предвидува инкорпорирање во нејзиниот внатрешен правен систем соодветни мерки со кои ќе се обезбеди заштита против секое неоправдано постапување со лице кое ги информирало надлежните органи, со најдобра намера и врз основа на разумни сомневања, за секој факт што се однесува на делата утврдени во согласност со оваа Конвенција“. Според член 132 од оваа конвенција: „Секоја Држава Страна презема соодветни мерки за да обезбеди надлежните органи за превенција на корупцијата споменати во оваа Конвенција да и бидат познати и достапни на јавноста, за да сите сомнителни активности кои можат да се сметаат како конститутивен дел на дело утврдено во согласност со оваа Конвенција можат да им бидат сигнализирани, вклучувајќи ги и анонимните“. Цивилната конвенција за спречување корупција, на Советот на Европа во членот 9 утврдува дека: „Секоја страна усвојува во своето национално законодавство соодветна заштита од неосновано санкционирање за вработените кои имаат разумна основаност да се сомневаат во корупција и кои во духот на добрата волја ги известуваат за својата загриженост лицата или властите кои се одговорни“. Република Македонија ги има ратификувано Конвенцијата на Обединетите Нации за борба против корупцијата, Цивилната конвенција за спречување корупција и Казнената конвенција за корупција на Советот на Европа и истите се дел од македонското законодавство. ГРЕКО (Групата на држави во борба против корупцијата), во рамки на Советот на Европа смета дека законите кои ги поттикнуваат, односно охрабруваат луѓето да пријавуваат корупција е драгоцено средство во борбата против корупцијата, кои создаваат култура на воздржување од корупција и страв кај извршителите дека ќе бидат фатени. 

Воведувањето на системот на интегритет како мерка за борба против институционалната корупција е пошироко прифатен во последните години и следствено на тоа фокусот на заложбите во борбата против корупцијата се сврте кон изградба на внатрешна инфраструктура на интегритет во институциите.

Системот на интегритет претставува збир на сите политики, стандарди и процедури воспоставени во една институција кои ја зајакнуваат нејзината отпорност кон корупција и го намалува ризикот од коруптивно однесување. Со други зборови, тој претставува воспоставување на еден функционален систем на работење на организациите и институциите, отстранување на ризичните точки, воспоставување на антикорупциските принципи и процедури на долгорочно одржлива основа.
Интегритетот на институциите е од исклучително значење за спречување на евентуални ризици од коруптивно однесување. Воведувањето на самостојна процена на ризикот и развивање мерки и насоки против корупцијата е прифатено како стандард на Европската унија кој може да се имплементира преку соодветно законско уредување.

 Од друга страна, институционалната борба против корупцијата невозможно е да се спроведува без регулирање и заштита на институтот „whistleblower“, како составен дел од системот на интегритет.

Регулирањето на заштитата на лицата кои пријавуваат нерегуларности е мошне сложено прашање кое бара мултидисциплинарен и сеопфатен пристап.

За таа цел, во февруари 2013 година од страна на британската агенција Краун Ејџентс ЛТД (Crown Agents Ltd) во соработка со Паблик Концентрат Ворк (Public Concernat Work) – водечка непрофитна организација за разработка и спроведување на концептот на пријавување во Обдинетото Кралство, изработена е „Патоказ за имплементирање на системот на свиркачи во Македонија“, во кој е содржана анализа на постојниот систем со препораки за воведување на систем за заштита на лица кои заради заштита на јавниот интерес, безбедност и одбрана пријавуваат дека е извршено, се извршува или е веројатно дека ќе се изврши кривично дело против службената должност или друго незаконито и недозволиво. Како што е наведено во анализата, правната рамка во Македонија, иако не се задржува директно на пријавувањето, содржи базични одредби кои можат да поддржат систем на заштита на лица кои заради заштита на јавниот интерес, безбедност и одбрана пријавуваат дека е извршено, се извршува или е веројатно дека ќе се изврши кривично дело против службената должност или друго незаконито и недозволиво постапување. Воспоставен е систем за пријавување на корупција со можноста секој поединец или институција отворено или анонимно да пријави сомнеж или случај на корупција, вклучувајќи ги и активираните телефонски линии за пријавување на конкретни коруптивни постапки. 
Имајќи ја во предвид постојната правна рамка, спроведените активности во насока на воведување и примена на систем на интегритет, меѓународните практики, препораките од посебните извештаи, како и детектираните позитивни влијанија и ризици, утврдена е потребата од разработка на конкретен систем за поддршка на пријавувањето преку воведување на нормативни промени.

Оттука, за да се обезбеди системска и институционална заштита на укажувачите се предлага донесување на Закон за изменување и дополнување на Закон за спречување на корупцијата, со кој ќе се воведе систем на интегритет и системска заштита на укажувачите во рамки на системот на интегритет. Ова и од причина што не се инсистира на сеопфатно обединување на заштитата на укажувачите со еден акт. Она што е позначајно е да се воспостави сеопфатна заштита на укажувачите во јавниот и приватниот сектор со јасни но нерестиктивни дефиниции, со цел што е можно поширок опфат на лица кои можат да се пронајдат во дефиницијата на укажувач и што е можно поширок опфат на незаконито и недозволиво постапување да биде предмет на пријавување, кое се заштитува со овозможување на внатрешни и надворешни механизми за пријавување, согласно меѓународните препораки.

            Системот на пријавување „whistleblowing“  е воведен во правните системи на многу земји, особено во земјите членки на ЕУ, со цел да го поттикнат и охрабрат пријавувањето, иако не постои една општо прифатена дефиниција. Парламентарното собрание на Советот на Европа усвои Резолуција 1729 (2010) со која ги поканува сите земји-членки да извршат преглед на нивната легислатива во поглед на заштитата на укажувачите, имајќи предвид одредени водечки принципи. За потребите на Европскиот комитет за правна соработка (CDCJ) во 2012 година изготвена  е студија со која се истражуваат можностите за изготвување правен инструмент за заштита на вработените кои пријавуваат заради јавен интерес - „укажувачи“. Оваа студија претавува компаративна анализа со заклучоци и препораки. Според извештајот од студијата, само неколку земји-членки имаат посебна сеопфатна легислатива која покрива заштита на укажувачите, што подразбира систематизирани правила за оние кои работат во јавен и приватен сектор, покривајќи недозволиво и незаконито постапување или сериозен ризик во најширока смисла. Како што е констатирано во Извештајот за заштита на укажувачите на Комитетот за правни прашања и човекови права на Советот на Европа од 14.09.2009 година, најчеста практика во европските држави е постоењето на издвоени одредби поврзани со заштитата на укажувачите кои се наоѓаат во крвичните законици, законите за државни службеници, законите за слобода на говор и изразување или антикорупциските закони. Постојат земји кои имаат сеопфатни закони за заштита, како што се земјите од системот на common low-Велика Британија, САД, Австралија, Канада, Нов Зеланд, Јужна Африка, и некои земји на далечниот исток-Јапонија и Кореја. Повеќето европски земји немаат посебни закони кои го регулираат ова прашање. И според Извештајот за правната заштита на укажувачите (whistleblowers) од 2013 година, со кој е оценета сеопфатноста на националните правни рамки за заштита на укажувачите во земјите членки на Европската унија согласно петнаесет основни елементи за законодавството за заштита на укажувачите, земји чиишто закони не вклучуваат одредби или вклучуваат значително ограничени одредби и процедури за укажувачи во јавниот и приватниот сектор се: Бугарија, Финска, Грција, Литванија, Португалија, Словачка и Шпанија. Австрија, Белгија, Кипар, Чешка Република, Данска, Естонија, Францијам Германија, Унгарија, Ирска, Италија, Латвија, Малта, Холандија, Полска и Шведска се оценети за земји чии што закони вклучуваат делумни одредби и процедури за укажувачите во јавниот и/или приватниот сектор. Земји кои се оценети за напредни во оваа област (чии што закони вклучуваат сеопфатни или речиси сеопфатни одредби и процедури за укажувачи во јавниот и/или приватниот сектор) се: Луксембург, Романија, Словенија и Обединетото Кралство.
            Терминот „whistleblower“ како термин кој што е широко прифатен за лице кое пријавува корупција, во нормативно правна смисла воглавно се користи во земјите од англо-саксонското говорно подрачје, додека во словенската група на јазици во Словенија се употребува терминот „жвижгач“, во Хрватска во употреба е терминот „звиждач“, а во Србија законски утврдениот термин е „узбуњивач“.


Во поглед на употребата на терминот „whistleblower“ во Република Македонија, при подготовката на овој закон беа разгледани неколку опции, при што беше одлучено како најсоодветен да се користи терминот „укажувач“. 
              Во Република Македонија при дефинирањето на терминот „укажувач“ се користеше посеопфатен и поширок „европски“ приод, кој е во согласност со препораките на релевантни меѓународни институции, при што укажувач е не само лице кое пријавува сомневање или сознание за извршено, се извршува или е веројатно дека ќе се изврши корупција, односно кривично дело против службената должност, туку и друго незаконито и недозволиво постапување со кое се загрозува јавниот интерес, безбедноста и одбрана. Исто така, законското регулирање покрај укажувањето, опфаќа и механизми за заштитата на лицата кои пријавуваат, како битна антикорупциска мерка.

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГ ЗАКОНОТ

Основна цел на предложениот закон е воведување на системот на интегритет во јавниот и приватниот сектор и воведување на системска заштита на лицата кои заради заштита на јавниот интерес, безбедност и одбрана пријавиле и на тој начин алармирале дека е извршено, се извршува или е веројатно дека ќе се изврши кривично дело против службената должност или друго незаконито и недозволиво постапување.

Целта на носењето на овој закон е и постигнување на поефикасна борба против корупцијата и заштита на лицата кои се спремни во општ интерес да помогнат во борбата против корупцијата.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлог-законот за изменување и дополнување на Законот за спречување на корупцијата не предизвикува фискални импликации врз Буџетот на Република Македонија.

IV.
ПРОЦЕНА НА ФИНАНСИСКИ СРЕДСТВА ПОТРЕБНИ ЗА 
СПРОВЕДУВАЊЕ НА ЗАКОНОТ И НАЧИН НА НИВНО 
ОБЕЗБЕДУВАЊЕ КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на овој закон не е потребно обезбедување дополнителни финансиски средства од Буџетот на Република Македонија, ниту материјални обврски за одделни субјекти.
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ  НА 
 ЗАКОНОТ ЗА СПРЕЧУВАЊЕ НА КОРУПЦИЈАТА

Член 1

Во Законот за спречување на корупцијата („Службен весник на Република Македонија“ бр. 28/02, 46/04, 126/06, 10/08, 161/08 и 145/10), во членот 1 во ставот (1) по зборот: “интереси,“, се додаваат зборовите: “мерките и активностите за воведување и спроведување систем на интегритет“.

Член 2

Членот 19 се менува и гласи:

„(1) На барање на Државната комисија, создавачот на класифицираната информација е должен да го ослободи од обврска за чување лицето должно да ја чува класифицираната информација заради иницирање на казнена или друга постапка за кривично дело против службената должност или друго незаконито или недозволиво постапување.
(2) Со ослободувањето од став (1) на овој член не се менува степенот на класификација на информацијата.“ 

Член 3

По Главата петта се додава нова Глава шеста „СИСТЕМ НА ИНТЕГРИТЕТ“ со седум члена 54-а, 54-б, 54-в, 54-г, 54-д, 54-ѓ и 54-е кои гласат:

„Глава шеста 
СИСТЕМ НА ИНТЕГРИТЕТ

Систем на интегритет

Член 54-а

(1) Систем на интегритет во смисла на овој закон е збир од политики, стандарди и процедури воспоставени од институциите, односно правните лица, со кои се зајакнува нивната отпорност кон корупција и се намалува ризикот од коруптивно однесување, со цел обезбедување независност, професионалност и етичност во извршувањето на надлежностите утврдени со закон.

 (2) Насоки за воведување на системот на интегритет донесува Државната комисија.

Укажувач
Член 54-б

(1) Укажувач во смисла на овој закон е лице кое врши пријавување на сомневање или сознание дека е извршено, се извршува или е веројатно дека ќе се изврши кривично дело против службената должност или друго незаконито или недозволиво постапување со кое се загрозува јавниот интерес, безбедноста и одбраната.

(2) Пријавувањето од став (1) на овој член  укажувачот го врши усно или писмено до овластено лице во институцијата, односно правното лице. 

 (3) Укажувачот не е должен да ја докажува вистинитоста на сомневањето или сознанието кое го пријавил.

(4) На укажувачот му се обезбедува заштита согласно закон и му се гарантира анонимност и доверливост до степен и до момент до кои тој тоа го бара.
Внатрешнo и надворешнo пријавување 

Член 54-в

(1) Пријавувањето од член 54-б став (1) е внатрешнo и надворешнo.

(2) Внатрешното пријавување се врши во институцијата, односно правното лице, за каде постои сомневање или сознание дека се врши или ќе се изврши кривично дело против службената должност, или друго незаконито или недозволиво постапување со кое се загрозува јавниот интерес, безбедноста и одбраната.

(3) Надворешното пријавување се врши во Државната комисија. 
(4) Внатрешното и надворешното пријавување меѓусебно не се исклучуваат.

(5) Начинот на пријавување во институциите во јавниот сектор се уредува со акт што на предлог на Државната комисија го донесува министерот за правда.

(6) Начинот на пријавување во приватниот сектор се уредува со внатрешен акт на правното лице.

Постапување на надлежен орган кој врши надзор над спроведување на закон

Член 54-г

(1) За пријавувањето на незаконито или недозволиво постапување со кое се загрозува јавниот интерес, безбедноста и одбраната, Државната комисија го известува надлежниот орган кој врши надзор над спроведување на закон.

(2) Надлежниот орган  од став (1) на овој член по известувањето на Државната комисија е должен да постапи во рок од 30 дена, а во итни случаи без одлагање.

(3) За преземените дејствија  надлежниот орган  од став (1) на овој член е должен во рок од осум дена да ја извести Државната комисија.

Обезбедување заштита на укажувачот
Член 54-д
(1) На укажувачот и на членовите на неговото семејство, им се обезбедува заштита од било каков вид на повреда на право заради извршено пријавување од страна на институцијата, односно правното лице.

(2) Доколку не е обезбедена заштитата од став (1) на овој член, укажувачот за ова ја известува Државната комисија.
 (3) Државната комисија без одлагање од институцијата, односно правното лице бара известување за постоење на било каков вид на повреда на право на укажувачот и на членовите на неговото семејство, заради извршеното пријавување.
 (4) Доколку утврди дека институцијата, односно правното лице заради пријавување повредило право на укажувачот и на членовите на неговото семејство, Државната комисија без одлагање бара преземање мерки за заштита на укажувачот со прекинување на дејствијата, односно отстранување на пропустите со кои се повредуваат правата на укажувачот.

 (5) За преземените дејствија и утврдените наоди од ставовите (3) и (4) на овој член, Државната комисија го известува укажувачот.

 (6) Правното лице односно институцијата е должна без одлагање да постапи по барањата на Државната комисија од став (4) на овој член и во рок од осум дена да ја извести Државната комисија. 

 (7) Доколку и покрај преземената активност на Државната комисија од ставот (4) на овој член продолжи повредата на право на укажувачот и на членовите на неговото семејство, Државната комисија покренува иницијатива за заштита на укажувачот пред надлежен орган во рок од 30 дена.

Товар на докажувањето

Член 54-ѓ
Во случај на спор за постоење повреда на право на укажувачот и на членовите на неговото семејство заради пријавување, товарот на докажување е на страна на институцијата, односно правното лице кое ги повредило правата на укажувачот и на членовите на неговото семејство.“

Злоупотреба на пријавувањето на укажувачот

Член 54-е
(1) Злоупотреба на пријавувањето на укажувачот е свесно пријавување невистинити информации за физичко или правно лице со цел предизвикување на штетни последици за истото.

(2) Злоупотребата на пријавувањето на укажувачот поради која настанале штетни последици за физичкото или правното лице е основ за поведување на постапка за утврдување на негова одговорност.“

Член 4

Главите шеста, седма и осма стануваат Глава седма, осма и деветта.

Член 5

Во членот 55 став (1) по алинејата 6 се додава нова алинеја 7 која гласи :

„-презема мерки и активности за следење на воведувањето и спроведувањето на системот на интегритет“

Член 6

По членот 65 се додаваат два нови члена 65-а и 65-б, кои гласат:
„Член  65-а
(1) Глоба во износ од 4000 до 5000 евра во денарска противвредност ќе се изрече за прекршок на институцијата или правното лице ако не ја обезбеди заштитата од член 54-д став (1) или не постапи по барањето на Државната комисија од член 54-д став (3) и (4). 

(2) Глоба во износ од 1000 до 2000 евра во денарска противвредност ќе му се изрече на раководното лице на институцијата или правното лице ако не ја обезбеди заштитата од член 54-д став (1). 

Член  65-б
Глоба во износ од 500 до 1000 евра во денарска противвредност ќе му се изрече за прекршок на овластеното лице кое во рамки на неговото постапување нема да обезбеди анонимност и доверливост на укажувачот“ 

Член 7

По членот 67 се додаваат два нови члена 67-а и 67-б, кои гласат:
„Член  67-а
Надзорот над примената на одредбите од овој закон го врши Државната комисија. 

Член  67-б
За прекршоците предвидени во овој закон прекршочна постапка ќе води и прекршочна санкција ќе изрече надлежен суд.“
Член 8

Министерот за правда ќе го донесе актот од член 54-в став (5) во рок од шест месеци од денот на влегување во сила на овој закон.
Член 9

Државната комисија ќе ги донесе насоките од член 54-а став (2) во рок од шест месеци од денот на влегување во сила на овој закон.

Член10

Законите со кои се уредуваат права и обврски од работен однос во јавниот и приватниот сектор ќе се усогласат со овој закон најдоцна шест месеци од денот на влегувањето во сила на овој закон.

Член 11
Се овластува Законодавно-правната комисија на Собранието на Република Македонија да утврди пречистен текст на Законот за спречување на корупцијата. 

Член 12
Овој закон влегува во сила осмиот ден од денот на објавувањето на „Службен весник на Република Македонија“, а ќе се применува една година од денот на влегувањето во сила на овој закон.
ОБРАЗЛОЖЕНИЕ НА ПРЕДЛОГ - ЗАКОНОТ


I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ

Улогата, функцијата и значењето на воведувањето на системот на интегритет и системот на пријавување од страна на укажувачот и неговата заштита, од аспект на спречувањето на корупцијата како општествено штетна појава, е од особено значење. За таа цел, потребно е јакнење на нормативните, институционалните и личните капацитети.

Предлогот за донесување на Законот за изменување и дополнување на Законот за спречувањето на корупцијата содржи одредби со кои се уредува системот на интегритет, вклучително и системот на пријавување од страна на укажувачот и неговата заштита. 


Предложениот Закон за изменување и дополнување на Законот за спречувањето на корупцијата е во правец на усогласување со меѓународното право, а пред се Конвенцијата на Обединетите Нации за борба против корупцијата, Цивилната конвенција за спречување корупција и Казнената конвенција за корупција на Советот на Европа, Нацрт-резолуција од 2009 година за заштита на лица кои пријавуваат нерегуларности на Парламентарното собрание на Советот на Европа. Од друга страна, измените во предложениот закон се резултат на воочените негативни искуства во поглед на бројот на пријавувачи, со оглед на тоа што нивниот статус и заштита не се соодветно законски уредени.

Предложениот закон содржи 12 члена.
Со членот 1 од предложениот закон се врши дополнување на членот 1 од Законот за спречување на корупцијата во кој е утврден предметот што се уредува со Законот. Имено, покрај мерките и активностите за спречување на корупцијата во вршењето на власта, јавните овластувања, службената должност и политиката, мерките и активностите за спречување на судирот на интереси, мерките и активностите за спречување на корупцијата при вршењето работи од јавен интерес на правните лица сврзани со остварувањето на јавните овластувања, како и мерките и активностите за спречување на корупцијата во трговските друштва, како предмет кој го уредува Законот се утврдени и мерките и активностите за воведување и спроведување систем на интегритет.
Со членот 2 се врши изменување на постојниот член 19 од Законот, со цел воведување на решение кое ќе го одржи балансот меѓу потребата од обелоденување на класифицирана информација заради заштита на јавниот интерес, безбедност и одбрана, од една страна, и потребата за заштита на класифицираната информација и усогласување со Директивата 95/46/ЕК на Европскиот парламент и на Советот од 24-ти октомври 1995 година за заштита на поединци во врска со обработката на личните податоци и за слободно движење на тие податоци.

Со членот 3 додадена е нова Глава во Законот за спречување на корупцијата, со шест нови членови 54-а, 54-б, 54-в, 54-г, 54-д, 54-ѓ и 54-е, со кои всушност се уредени системот на интегритет, системот на пријавување од страна на укажувачот и неговата заштита. Во членот 54-а се врши дефинирање на системот на интегритет како збир од политики, стандарди и процедури воспоставени од институциите, односно правните лица, кои ја зајакнуваат нивната отпорност кон корупција. Во новопредложениот член 54-б се врши дефинирање на укажувачот како лице кое врши пријавување сомневање или сознание дека е извршено, се извршува или е веројатно дека ќе се изврши кривично дело  против службената должност или друго незаконито или недозволиво постапување со кое се загрозува јавниот интерес, безбедност и одбрана; начинот на пријавување и гарантирањето на анонимност и доверливост на укажувачот. Во членот 54-в се утврдени начините на пријавување како внатрешно и надворешно и институциите во кои се врши. Во членот 54-г е утврдено постапувањето на надлежниот орган кој врши надзор над спроведување на закон по изветување од Државната комисија за пријавено незаконито или недозволиво постапување со кое се загрозува јавниот интерес, безбедноста и одбраната. Во членот 54-д е утврдено обезбедувањето на заштита на укажувачот и на членови на наговото семејство од било каков вид на повреда на права заради извршено пријавување. Во членот 54-ѓ е утврдено дека товарот на докажување во случај на спор за постоењето повреда на право на укажувачот и на членовите на неговото семејство заради пријавување е на страна на институцијата, односно правното лице кое ги повредило правата на  укажувачот и на членовите на неговото семејство. Во членот 54-е е дефинирана злоупотребата на пријавувањето од страна на укажувачот и и правото на поведување постапка за утврдување на негова одговорност.
Со членот 5  се врши дополнување на членот 55 во кој се утврдени надлежностите на Државната комисија за спречување на корупцијата, а по однос на преземање на мерки и активности од страна на Државната комисија за спречување на корупцијата за следење на воведувањето и спроведувањето на системот на интегритет.

Со членовите 6 и 7 преку пет нови членови во делот на прекршочната одговорност предвидени се глоби за прекршок на институцијата или правното лице лице и за раководното лице ако не обезбеди заштитата за укажувачот. Исто така, предвидена е глоба и за овластеното лице кое нема да обезбеди доверливост и анонимност на укажувачот.

Во членовите 8, 9 и 10 утврдени се обврските за Министерството за правда и Државната комисија за спречување на корупцијата во поглед на носењето на подзаконските акти, како и обврската за усогласување на законите кои уредуваат права и обврски од работен однос со овој закон.
Со членот 11 е утвбрдена обврска за Законодавно-правната комисија на Собранието на Република Македонија да утврди пречистен текст на Законот за спречување на корупцијата.
Со членот 12 од Законот е дефиниран начинот на влегување во сила на овој закон и отпочнувањето на неговата примена.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со Предлог - законот се врши реализација на обврските од Стратегијата за реформа на јавната администрација во Република Македонија (2010-2015 година) и со Државната програма за превенција и репресија на корупцијата и превенција и намалување на појавата на судир на интереси - 2011-2015, НПАА и Годишната програма за работа на Владата на Република Македонија за 2013 година во поглед на законско уредување на. системот на интегритет и системска заштита на укажувачите како лица кои пријавуваат извршување на кривично дело  против службената должност или друго незаконито или недозволиво постапување со кое се загрозува јавниот интерес, безбедноста и одбраната, и секако нивната заштита.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА


Имајќи ја предвид улогата, функцијата и значењето на воведувањето на системот на и нтегритет, дефинирањето на укажувачот како лице кое пријавува сомневање или сознание дека е извршено, се извршува или е веројатно дека ќе се изврши кривично дело  против службената должност или друго незаконито или недозволиво постапување со кое се загрозува јавниот интерес, безбедноста и одбраната и неговата заштита, со предложениот закон системски е уредено пријавување од страна на укажувачот и неговата заштита, како еден од механизмите за спречување на корупцијата.

Одредби кои се менуваат:
Цел на законот

Член 1

(1) Со овој закон се уредуваат мерките и активностите за спречување на корупцијата во вршењето на власта, јавните овластувања, службената должност и политиката, мерките и активностите за спречување на судирот на интереси, мерките и активностите за спречување на корупцијата при вршењето работи од јавен интерес на правните лица сврзани со остварувањето на јавните овластувања, како и мерките и активностите за спречување на корупцијата во трговските друштва.

(2) За примена на мерките и активностите од став 1 на овој член се основа Државна комисија за спречување на корупцијата (во натамошниот текст: Државна комисија).

Ограничување на државна или друга тајна

Член 19

На барање на Државната комисија лицето кое е должно да чува државна, воена или службена тајна може да биде ослободено од таквата должност поради водење на казнена или друга постапка за дело на корупција. 

Надлежност

Член 55

(1) Државната комисија ги има следниве надлежности: 

- донесува државна програма за превенција и репресија на корупцијата и Акционен план за нејзино остварување; 

- донесува годишни програми и планови за остварување на работа на Државната комисија; 

- дава мислења за предлози на закони од значење за спречување на корупцијата; 

- покренува иницијатива пред надлежните органи за контрола на финансиско-материјалното работење на политичките партии, синдикатот и здруженијата на граѓани и фондации; 

- покренува иницијатива за поведување постапка пред надлежните органи за разрешување, распоредување сменување, или примена на други мерки на одговорност на избрани или именувани функционери, службени лица или одговорни лица во јавни претпријатија и други правни лица што располагаат со државен капитал; 

- покренува иницијатива за поведување постапка за кривично гонење на избрани или именувани функционери, службени лица или одговорни лица во јавни претпријатија, јавни установи и други правни лица што располагаат со државен капитал; 

- постапува во случаи на судир на јавниот и личниот интерес, определени со закон; 

- ја евидентира и следи имотната состојба и промените на имотната состојба на избраните и именуваните функционери, и одговорни лица во јавни претпријатија и други правни лица што располагаат со државен капитал, на начин утврден со овој закон; 

- донесува Деловник за работа; 

- поднесува годишен извештај за својата работа и за преземените мерки и активности до Собранието на Република Македонија, а го доставува до претседателот на Републиката, Владата на Република Македонија и средствата за јавно информирање; 

- соработува со други државни органи во спречување на корупцијата; 

- соработува со соодветни национални тела на други држави, како и со меѓународни организации на полето на спречување на корупцијата; 

- презема активности на планот на едукацијата на органите, надлежни за откривање и гонење на корупцијата и другите видови на криминал и 

- донесува акти за внатрешна организација и систематизација на работните места во Секретаријатот; 

- врши и други работи определени со закон. 

(2) Државната комисија ја известува јавноста за преземените мерки и активности и за нивните резултати

